
Paramahamsa Gita

પરમહંસ ગીતા

ૐ નમો ભગવતે વાસુદેવાય ।

॥ દશમોઽધ્યાયઃ॥
શ્રીશુક ઉવાચ -

અથ સિન્ધુસૌવીરપતે રહૂગણસ્ય વ્રજત
ઇક્ષુમત્યાસ્તટે તત્કુલપતિના શિબિકા-
વાહપુરુષાન્વેષણસમયે દૈવેનોપસાદિતઃ
સ દ્વિજવર ઉપલબ્ધ એષ પીવા યુવા
સંહનનાઙ્ગો  ગોખરવદ્ધુરં વોઢુમલમિતિ
પૂર્વવિષ્ટિગૃહીતૈઃ સહ ગૃહીતઃ પ્રસભમતદર્હ
ઉવાહ શિબિકાં સ મહાનુભાવઃ॥ ૧॥
યદા હિ દ્વિજવરસ્યેષુમાત્રાવલોકાનુગતેર્ન
સમાહિતા પુરુષગતિસ્તદા વિષમગતાં
સ્વશિબિકાં રહૂગણ ઉપધાર્ય પુરુષાનધિવહત
આહ હે વોઢારઃ સાધ્વતિક્રમત કિમિતિ
વિષમમુહ્યતે યાનમિતિ॥ ૨॥
અથ ત ઈશ્વરવચઃ સોપાલમ્ભમુપાકર્ણ્યો-
પાયતુરીયાચ્છઙ્કિતમનસસ્તં વિજ્ઞાપયાં બભૂવુઃ॥ ૩॥
ન વયં નરદેવ પ્રમત્તા ભવન્નિયમાનુપથાઃ
સાધ્વેવ વહામઃ અયમધુનૈવ નિયુક્તોઽપિ
ન દ્રુતં વ્રજતિ નાનેન સહ વોઢુમુ હ વયં
પારયામ ઇતિ॥ ૪॥
સાંસર્ગિકો   દોષ એવ નૂનમેકસ્યાપિ સર્વેષાં

સાંસર્ગિકાણાં   ભવિતુમર્હતીતિ નિશ્ચિત્ય
નિશમ્ય કૃપણવચો રાજા રહૂગણ ઉપાસિત-
વૃદ્ધોઽપિ નિસર્ગેણ બલાત્કૃત ઈષદુત્થિત-
મન્યુરવિસ્પષ્ટબ્રહ્મતેજસં જાતવેદસમિવ
રજસાઽઽવૃતમતિરાહ॥ ૫॥
અહો કષ્ટં ભ્રાતર્વ્યક્તમુરુપરિશ્રાન્તો દીર્ઘ-
મધ્વાનમેક એવ ઊહિવાન્ સુચિરં નાતિપીવા
ન સંહનનાઙ્ગો  જરસા ચોપદ્રુતો ભવાન્ સખે
નો એવાપર એતે સઙ્ઘટ્ટિન  ઇતિ બહુ વિપ્રલબ્ધો-
ઽપ્યવિદ્યયા રચિતદ્રવ્યગુણકર્માશયસ્વ-
ચરમકલેવરેઽવસ્તુનિ સંસ્થાનવિશેષે-
ઽહંમમેત્યનધ્યારોપિતમિથ્યાપ્રત્યયો
બ્રહ્મભૂતસ્તૂષ્ણીં  શિબિકાં પૂર્વવદુવાહ॥ ૬॥
અથ પુનઃ સ્વશિબિકાયાં વિષમગતાયાં
પ્રકુપિત  ઉવાચ -

રહૂગણઃ કિમિદમરે ત્વં
જીવન્મૃતો માં કદર્થીકૃત્ય ભર્તૃશાસન-
મતિચરસિ પ્રમત્તસ્ય ચ તે કરોમિ
ચિકિત્સાં દણ્ડપાણિરિવ જનતાયા
યથા પ્રકૃતિં   સ્વાં ભજિષ્યસ ઇતિ॥ ૭॥
એવં બહ્વબદ્ધમપિ ભાષમાણં નરદેવાભિમાનં
રજસા તમસાનુવિદ્ધેન મદેન તિરસ્કૃતાશેષ-
ભગવત્પ્રિયનિકેતં પણ્ડિતમાનિનં સ ભગવાન્
બ્રાહ્મણો બ્રહ્મભૂતઃ સર્વભૂતસુહૃદાત્મા
યોગેશ્વરચર્યાયાં નાતિવ્યુત્પન્નમતિં  સ્મયમાન
ઇવ વિગતસ્મય ઇદમાહ॥ ૮॥
બ્રાહ્મણ ઉવાચ -

ત્વયોદિતં વ્યક્તમવિપ્રલબ્ધં
ભર્તુઃ સ મે સ્યાદ્યદિ વીર ભારઃ ।
ગન્તુર્યદિ સ્યાદધિગમ્યમધ્વા

પીવેતિ રાશૌ ન વિદાં પ્રવાદઃ॥ ૯॥
સ્થૌલ્યં કાર્શ્યં વ્યાધયઆધયશ્ચ
ક્ષુત્તૃડ્ભયં કલિરિચ્છા જરા ચ ।
નિદ્રા રતિર્મન્યુરહં મદઃ શુચો
દેહેન જાતસ્ય હિ મે ન સન્તિ॥ ૧૦॥
જીવન્મૃતત્વં નિયમેન રાજન્
આદ્યન્તવદ્યદ્વિકૃતસ્ય દૃષ્ટમ્ ।
સ્વસ્વામ્યભાવો ધ્રુવ ઈડ્ય યત્ર
તર્હ્યુચ્યતેઽસૌ વિધિકૃત્યયોગઃ॥ ૧૧॥
વિશેષબુદ્ધેર્વિવરં   મનાક્ચ
પશ્યામ યન્ન વ્યવહારતોઽન્યત્ ।
ક ઈશ્વરસ્તત્ર કિમીશિતવ્યં
તથાપિ રાજન્ કરવામ કિં  તે॥ ૧૨॥
ઉન્મત્તમત્તજડવત્સ્વસંસ્થાં
ગતસ્ય મે વીર ચિકિત્સિતેન ।
અર્થઃ કિયાન્ ભવતા શિક્ષિતેન
સ્તબ્ધપ્રમત્તસ્ય ચ પિષ્ટપેષઃ॥ ૧૩॥
શ્રીશુક ઉવાચ -

એતાવદનુવાદપરિભાષયા પ્રત્યુદીર્ય મુનિવર
ઉપશમશીલ ઉપરતાનાત્મ્યનિમિત્ત ઉપભોગેન
કર્મારબ્ધં વ્યપનયન્ રાજયાનમપિ તથોવાહ॥ ૧૪॥
સ ચાપિ પાણ્ડવેય સિન્ધુસૌવીરપતિસ્તત્ત્વ-
જિજ્ઞાસાયાં સમ્યક્ શ્રદ્ધયાધિકૃતાધિકાર-
સ્તદ્ધૃદયગ્રન્થિમોચનં દ્વિજવચઆશ્રુત્ય બહુ
યોગગ્રન્થસમ્મતં ત્વરયાવરુહ્ય શિરસા
પાદમૂલમુપસૃતઃ ક્ષમાપયન્ વિગત-
નૃપદેવસ્મય ઉવાચ॥ ૧૫॥
કસ્ત્વં નિગૂઢશ્ચરસિ દ્વિજાનાં
બિભર્ષિ  સૂત્રં કતમોઽવધૂતઃ ।
કસ્યાસિ કુત્રત્ય ઇહાપિ કસ્માત્ક્ષેમાય

નશ્ચેદસિ નોત શુક્લઃ॥ ૧૬॥
નાહં વિશઙ્કે સુરરાજવજ્રાન્ન
ત્ર્યક્ષશૂલાન્ન યમસ્ય દણ્ડાત્ ।
નાગ્ન્યર્કસોમાનિલવિત્તપાસ્ત્રાચ્છઙ્કે
ભૃશં બ્રહ્મકુલાવમાનાત્॥ ૧૭॥
તદ્બ્રૂહ્યસઙ્ગો  જડવન્નિગૂઢ-
વિજ્ઞાનવીર્યો વિચરસ્યપારઃ ।
વચાંસિ યોગગ્રથિતાનિ સાધો
ન નઃ ક્ષમન્તે મનસાપિ ભેત્તુમ્॥ ૧૮॥
અહં ચ યોગેશ્વરમાત્મતત્ત્વવિદાં
મુનીનાં પરમં ગુરું વૈ ।
પ્રષ્ટું પ્રવૃત્તઃ કિમિહારણં તત્સાક્ષાદ્ધરિં
જ્ઞાનકલાવતીર્ણમ્॥ ૧૯॥
સ વૈ ભવાઁલ્લોકનિરીક્ષણાર્થ-
મવ્યક્તલિઙ્ગો  વિચરત્યપિ સ્વિત્ ।
યોગેશ્વરાણાં ગતિમન્ધબુદ્ધિઃ
કથં વિચક્ષીત ગૃહાનુબન્ધઃ॥ ૨૦॥
દૃષ્ટઃ શ્રમઃ કર્મત આત્મનો વૈ
ભર્તુર્ગન્તુર્ભવતશ્ચાનુમન્યે ।
યથાસતોદાનયનાદ્યભાવાત્સમૂલ
ઇષ્ટો વ્યવહારમાર્ગઃ॥ ૨૧॥
સ્થાલ્યગ્નિતાપાત્પયસોઽભિતાપ-
સ્તત્તાપતસ્તણ્ડુલગર્ભરન્ધિઃ ।
દેહેન્દ્રિયાસ્વાશયસન્નિકર્ષા-
ત્તત્સંસૃતિઃ પુરુષસ્યાનુરોધાત્॥ ૨૨॥
શાસ્તાભિગોપ્તા નૃપતિઃ પ્રજાનાં
યઃ કિઙ્કરો વૈ ન પિનષ્ટિ પિષ્ટમ્ ।
સ્વધર્મમારાધનમચ્યુતસ્ય
યદીહમાનો વિજહાત્યઘૌઘમ્॥ ૨૩॥
તન્મે ભવાન્ નરદેવાભિમાનમદેન

તુચ્છીકૃતસત્તમસ્ય ।
કૃષીષ્ટ મૈત્રી દૃશમાર્તબન્ધો
યથા તરે સદવધ્યાનમંહઃ॥ ૨૪॥
ન વિક્રિયા વિશ્વસુહૃત્સખસ્ય
સામ્યેન વીતાભિમતેસ્તવાપિ ।
મહદ્વિમાનાત્સ્વકૃતાદ્ધિ માદૃ-
ઙ્નઙ્ક્ષ્યત્યદૂરાદપિ  શૂલપાણિઃ॥ ૨૫॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પઞ્ચમસ્કન્ધે દશમોઽધ્યાયઃ॥ ૧૦॥
ઇતિ શ્રીમદ્ભાગવતે મહાપુરાણે પરમહંસગીતાયાં પ્રથમોઽધ્યાયઃ । ૧

॥ એકાદશોઽધ્યાયઃ॥
બ્રાહ્મણ ઉવાચ
અકોવિદઃ કોવિદવાદવાદાન્
વદસ્યથો નાતિવિદાં વરિષ્ઠઃ ।
ન સૂરયો હિ વ્યવહારમેનં
તત્ત્વાવમર્શેન સહામનન્તિ॥ ૧॥
તથૈવ રાજન્નુરુગાર્હમેધ-
વિતાનવિદ્યોરુવિજૃમ્ભિતેષુ  ।
ન વેદવાદેષુ હિ તત્ત્વવાદઃ
પ્રાયેણ શુદ્ધો નુ ચકાસ્તિ સાધુઃ॥ ૨॥
ન તસ્ય તત્ત્વગ્રહણાય સાક્ષા-
દ્વરીયસીરપિ વાચઃ સમાસન્ ।
સ્વપ્ને નિરુક્ત્યા ગૃહમેધિસૌખ્યં
ન યસ્ય હેયાનુમિતં સ્વયં સ્યાત્॥ ૩॥
યાવન્મનો રજસા પૂરુષસ્ય
સત્ત્વેન વા તમસા વાનુરુદ્ધમ્ ।
ચેતોભિરાકૂતિભિરાતનોતિ
નિરઙ્કુશં કુશલં ચેતરં વા॥ ૪॥

સ વાસનાત્મા વિષયોપરક્તો
ગુણપ્રવાહો વિકૃતઃ ષોડશાત્મા ।
બિભ્રત્પૃથઙ્નામભિ  રૂપભેદ-
મન્તર્બહિષ્ટ્વં ચ પુરૈસ્તનોતિ॥ ૫॥
દુઃખં સુખં વ્યતિરિક્તં ચ તીવ્રં
કાલોપપન્નં ફલમાવ્યનક્તિ ।
આલિઙ્ગ્ય  માયારચિતાન્તરાત્મા
સ્વદેહિનં સંસૃતિચક્રકૂટઃ॥ ૬॥
તાવાનયં વ્યવહારઃ સદાવિઃ
ક્ષેત્રજ્ઞસાક્ષ્યો ભવતિ સ્થૂલસૂક્ષ્મઃ ।
તસ્માન્મનો લિઙ્ગમદો  વદન્તિ
ગુણાગુણત્વસ્ય પરાવરસ્ય॥ ૭॥
ગુણાનુરક્તં વ્યસનાય જન્તોઃ
ક્ષેમાય નૈર્ગુણ્યમથો મનઃ સ્યાત્ ।
યથા પ્રદીપો ઘૃતવર્તિમશ્નન્ 
શિખાઃ સધૂમા ભજતિ હ્યન્યદા સ્વમ્ ।
પદં તથા ગુણકર્માનુબદ્ધં
વૃત્તીર્મનઃ શ્રયતેઽન્યત્ર તત્ત્વમ્॥ ૮॥
એકાદશાસન્મનસો હિ વૃત્તય
આકૂતયઃ પઞ્ચ ધિયોઽભિમાનઃ ।
માત્રાણિ કર્માણિ પુરં ચ તાસાં
વદન્તિ હૈકાદશ વીર ભૂમીઃ॥ ૯॥
ગન્ધાકૃતિસ્પર્શરસશ્રવાંસિ
વિસર્ગરત્યર્ત્યભિજલ્પશિલ્પાઃ ।
એકાદશં સ્વીકરણં મમેતિ
શય્યામહં દ્વાદશમેક આહુઃ ॥ ૧૦॥
દ્રવ્યસ્વભાવાશયકર્મકાલૈ-
રેકાદશામી મનસો વિકારાઃ ।
સહસ્રશઃ શતશઃ કોટિશશ્ચ
ક્ષેત્રજ્ઞતો ન મિથો ન સ્વતઃ સ્યુઃ॥ ૧૧॥

ક્ષેત્રજ્ઞ એતા મનસો વિભૂતીર્જીવસ્ય
માયારચિતસ્ય નિત્યાઃ ।
આવિર્હિતાઃ   ક્વાપિ તિરોહિતાશ્ચ
શુદ્ધો વિચષ્ટે હ્યવિશુદ્ધકર્તુઃ॥ ૧૨॥
ક્ષેત્રજ્ઞઆત્મા પુરુષઃ પુરાણઃ
સાક્ષાત્સ્વયંજ્યોતિરજઃ પરેશઃ ।
નારાયણો ભગવાન્વાસુદેવઃ
સ્વમાયયાઽઽત્મન્યવધીયમાનઃ॥ ૧૩॥
યથાનિલઃ સ્થાવરજઙ્ગમાના -
માત્મસ્વરૂપેણ નિવિષ્ટ ઈશેત્ ।
એવં પરો ભગવાન્ વાસુદેવઃ
ક્ષેત્રજ્ઞઆત્મેદમનુપ્રવિષ્ટઃ॥ ૧૪॥
ન યાવદેતાં તનુભૃન્નરેન્દ્ર
વિધૂય માયાં વયુનોદયેન ।
વિમુક્તસઙ્ગો  જિતષટ્સપત્નો
વેદાત્મતત્ત્વં ભ્રમતીહ તાવત્॥ ૧૫॥
ન યાવદેતન્મનઆત્મલિઙ્ગં
સંસારતાપાવપનં જનસ્ય ।
યચ્છોકમોહામયરાગલોભ-
વૈરાનુબન્ધં મમતાં વિધત્તે॥ ૧૬॥
ભ્રાતૃવ્યમેનં તદદભ્રવીર્ય-
મુપેક્ષયાધ્યેધિતમપ્રમત્તઃ ।
ગુરોર્હરેશ્ચરણોપાસનાસ્ત્રો
જહિ વ્યલીકં સ્વયમાત્મમોષમ્॥ ૧૭॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પઞ્ચમસ્કન્ધે બ્રાહ્મણરહૂગણસંવાદે એકાદશોઽધ્યાયઃ॥ ૧૧॥
ઇતિ શ્રીમદ્ભાગવતે મહાપુરાણે પરમહંસગીતાયાં દ્વિતીયોઽધ્યાયઃ । ૨

॥ દ્વાદશોઽધ્યાયઃ॥
રહૂગણ ઉવાચ
નમો નમઃ કારણવિગ્રહાય
સ્વરૂપતુચ્છીકૃતવિગ્રહાય ।
નમોઽવધૂતદ્વિજબન્ધુલિઙ્ગ -
નિગૂઢનિત્યાનુભવાય તુભ્યમ્॥ ૧॥
જ્વરામયાર્તસ્ય યથાગદં
સન્નિદાઘદગ્ધસ્ય યથા હિમામ્ભઃ ।
કુદેહમાનાહિવિદષ્ટદૃષ્ટે-
ર્બ્રહ્મન્વચસ્તેઽમૃતમૌષધં મે॥ ૨॥
તસ્માદ્ભવન્તં મમ સંશયાર્થં
પ્રક્ષ્યામિ પશ્ચાદધુના સુબોધમ્ ।
અધ્યાત્મયોગગ્રથિતં તવોક્ત-

માખ્યાહિ કૌતૂહલચેતસો મે॥ ૩॥
યદાહ યોગેશ્વર દૃશ્યમાનં
ક્રિયાફલં સદ્વ્યવહારમૂલમ્ ।
ન હ્યઞ્જસા તત્ત્વવિમર્શનાય
ભવાનમુષ્મિન્ ભ્રમતે મનો મે॥ ૪॥
બ્રાહ્મણ ઉવાચ
અયં જનો નામ ચલન્ પૃથિવ્યાં
યઃ પાર્થિવઃ   પાર્થિવ   કસ્ય હેતોઃ ।
તસ્યાપિ ચાઙ્ઘ્ર્યોરધિગુલ્ફજઙ્ઘા  -
જાનૂરુમધ્યોરશિરોધરાંસાઃ॥ ૫॥
અંસેઽધિ દાર્વી શિબિકા ચ યસ્યાં
સૌવીરરાજેત્યપદેશ આસ્તે ।
યસ્મિન્ ભવાન્ રૂઢનિજાભિમાનો
રાજાસ્મિ સિન્ધુષ્વિતિ દુર્મદાન્ધઃ॥ ૬॥
શોચ્યાનિમાંસ્ત્વમધિકષ્ટદીનાન્
વિષ્ટ્યા નિગૃહ્ણન્ નિરનુગ્રહોઽસિ ।
જનસ્ય ગોપ્તાસ્મિ વિકત્થમાનો

ન શોભસે વૃદ્ધસભાસુ ધૃષ્ટઃ॥ ૭॥
યદા ક્ષિતાવેવ ચરાચરસ્ય
વિદામ નિષ્ઠાં પ્રભવં ચ નિત્યમ્ ।
તન્નામતોઽન્યદ્વ્યવહારમૂલં
નિરૂપ્યતાં સત્ક્રિયયાનુમેયમ્॥ ૮॥
એવં નિરુક્તં ક્ષિતિશબ્દવૃત્ત
મસન્નિધાનાત્પરમાણવો યે ।
અવિદ્યયા મનસા કલ્પિતાસ્તે
યેષાં સમૂહેન કૃતો વિશેષઃ॥ ૯॥
એવં કૃશં સ્થૂલમણુર્બૃહદ્યદસચ્ચ
સજ્જીવમજીવમન્યત્ ।
દ્રવ્યસ્વભાવાશયકાલકર્મ-
નામ્નાજયાવેહિ કૃતં દ્વિતીયમ્॥ ૧૦॥
જ્ઞાનં વિશુદ્ધં પરમાર્થમેક-
મનન્તરં ત્વબહિર્બ્રહ્મ સત્યમ્ ।
પ્રત્યક્પ્રશાન્તં ભગવચ્છબ્દસંજ્ઞં
યદ્વાસુદેવં કવયો વદન્તિ॥ ૧૧॥
રહૂગણૈતત્તપસા ન યાતિ
ન ચેજ્યયા નિર્વપણાદ્ગૃહાદ્વા  ।
ન છન્દસા નૈવ જલાગ્નિસૂર્યૈર્વિના 
મહત્પાદરજોઽભિષેકમ્॥ ૧૨॥
યત્રોત્તમશ્લોકગુણાનુવાદઃ
પ્રસ્તૂયતે ગ્રામ્યકથાવિઘાતઃ ।
નિષેવ્યમાણોઽનુદિનં મુમુક્ષોર્મતિં
સતીં  યચ્છતિ વાસુદેવે॥ ૧૩॥
અહં પુરા ભરતો નામ રાજા
વિમુક્તદૃષ્ટશ્રુતસઙ્ગબન્ધઃ  ।
આરાધનં ભગવત ઈહમાનો
મૃગોઽભવં મૃગસઙ્ગાદ્ધતાર્થઃ ॥ ૧૪॥

સા માં સ્મૃતિર્મૃગદેહેઽપિ વીર
કૃષ્ણાર્ચનપ્રભવા નો જહાતિ ।
અથો અહં જનસઙ્ગાદસઙ્ગો 
વિશઙ્કમાનોઽવિવૃતશ્ચરામિ॥ ૧૫॥
તસ્માન્નરોઽસઙ્ગસુસઙ્ગજાત  -
જ્ઞાનાસિનેહૈવ વિવૃક્ણમોહઃ ।
હરિં  તદીહાકથનશ્રુતાભ્યાં
લબ્ધસ્મૃતિર્યાત્યતિપારમધ્વનઃ॥ ૧૬॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પઞ્ચમસ્કન્ધે બ્રાહ્મણરહૂગણસંવાદે દ્વાદશોઽધ્યાયઃ॥ ૧૨॥
ઇતિ શ્રીમદ્ભાગવતે મહાપુરાણે પરમહંસગીતાયાં તૃતીયોઽધ્યાયઃ । ૩

॥ ત્રયોદશોઽધ્યાયઃ॥
બ્રાહ્મણ ઉવાચ
દુરત્યયેઽધ્વન્યજયા નિવેશિતો
રજસ્તમઃસત્ત્વવિભક્તકર્મદૃક્ ।
સ એષ સાર્થોઽર્થપરઃ પરિભ્રમન્
ભવાટવીં  યાતિ ન શર્મ વિન્દતિ॥ ૧॥
યસ્યામિમે ષણ્નરદેવ દસ્યવઃ
સાર્થં વિલુમ્પન્તિ કુનાયકં બલાત્ ।
ગોમાયવો યત્ર હરન્તિ સાર્થિકં 
પ્રમત્તમાવિશ્ય યથોરણં વૃકાઃ॥ ૨॥
પ્રભૂતવીરુત્તૃણગુલ્મગહ્વરે
કઠોરદંશૈર્મશકૈરુપદ્રુતઃ ।
ક્વચિત્તુ ગન્ધર્વપુરં પ્રપશ્યતિ
ક્વચિત્ક્વચિચ્ચાશુ રયોલ્મુકગ્રહમ્॥ ૩॥
નિવાસતોયદ્રવિણાત્મબુદ્ધિ-
સ્તતસ્તતો ધાવતિ ભો અટવ્યામ્ ।
ક્વચિચ્ચ વાત્યોત્થિતપાંસુધૂમ્રા

દિશો ન જાનાતિ રજસ્વલાક્ષઃ॥ ૪॥
અદૃશ્યઝિલ્લીસ્વનકર્ણશૂલ
ઉલૂકવાગ્ભિર્વ્યથિતાન્તરાત્મા ।
અપુણ્યવૃક્ષાન્ શ્રયતે ક્ષુધાર્દિતો 
મરીચિતોયાન્યભિધાવતિ ક્વચિત્॥ ૫॥
ક્વચિદ્વિતોયાઃ સરિતોઽભિયાતિ
પરસ્પરં ચાલષતે નિરન્ધઃ ।
આસાદ્ય દાવં ક્વચિદગ્નિતપ્તો
નિર્વિદ્યતે   ક્વ ચ યક્ષૈર્હૃતાસુઃ ॥ ૬॥
શૂરૈર્હૃતસ્વઃ  ક્વ ચ નિર્વિણ્ણચેતાઃ 
શોચન્વિમુહ્યન્નુપયાતિ કશ્મલમ્ ।
ક્વચિચ્ચ ગન્ધર્વપુરં પ્રવિષ્ટઃ
પ્રમોદતે નિર્વૃતવન્મુહૂર્તમ્॥ ૭॥
ચલન્ ક્વચિત્કણ્ટકશર્કરાઙ્ઘ્રિ -
ર્નગારુરુક્ષુર્વિમના   ઇવાસ્તે ।
પદે પદેઽભ્યન્તરવહ્નિનાર્દિતઃ 
કૌટુમ્બિકઃ  ક્રુધ્યતિ  વૈ જનાય॥ ૮॥
ક્વચિન્નિગીર્ણોઽજગરાહિના જનો
નાવૈતિ કિઞ્ચિદ્વિપિનેઽપવિદ્ધઃ ।
દષ્ટઃ સ્મ શેતે ક્વ ચ દન્દશૂકૈ-
રન્ધોઽન્ધકૂપે પતિતસ્તમિસ્રે॥ ૯॥
કર્હિ  સ્મ ચિત્ક્ષુદ્રરસાન્ વિચિન્વં-
સ્તન્મક્ષિકાભિર્વ્યથિતો વિમાનઃ ।
તત્રાતિકૃચ્છ્રાત્પ્રતિલબ્ધમાનો
બલાદ્વિલુમ્પન્ત્યથ તં તતોઽન્યે॥ ૧૦॥
ક્વચિચ્ચ શીતાતપવાતવર્ષ-
પ્રતિક્રિયાં કર્તુમનીશઆસ્તે ।
ક્વચિન્મિથો વિપણન્ યચ્ચ કિઞ્ચિ-
દ્વિદ્વેષમૃચ્છત્યુત વિત્તશાઠ્યાત્॥ ૧૧॥
ક્વચિત્ક્વચિત્ક્ષીણધનસ્તુ તસ્મિન્

શય્યાસનસ્થાનવિહારહીનઃ ।
યાચન્ પરાદપ્રતિલબ્ધકામઃ
પારક્યદૃષ્ટિર્લભતેઽવમાનમ્॥ ૧૨॥
અન્યોન્યવિત્તવ્યતિષઙ્ગવૃદ્ધ -
વૈરાનુબન્ધો વિવહન્ મિથશ્ચ ।
અધ્વન્યમુષ્મિન્નુરુકૃચ્છ્રવિત્ત -
બાધોપસર્ગૈર્વિહરન્   વિપન્નઃ॥ ૧૩॥
તાંસ્તાન્ વિપન્નાન્ સ હિ તત્ર તત્ર
વિહાય જાતં પરિગૃહ્ય સાર્થઃ ।
આવર્તતેઽદ્યાપિ ન કશ્ચિદત્ર
વીરાધ્વનઃ પારમુપૈતિ યોગમ્॥ ૧૪॥
મનસ્વિનો નિર્જિતદિગ્ગજેન્દ્રા 
મમેતિ સર્વે ભુવિ બદ્ધવૈરાઃ ।
મૃધે શયીરન્ ન તુ તદ્વ્રજન્તિ
યન્ન્યસ્તદણ્ડો ગતવૈરોઽભિયાતિ॥ ૧૫॥
પ્રસજ્જતિ ક્વાપિ લતા ભુજાશ્રય-
સ્તદાશ્રયાવ્યક્તપદદ્વિજસ્પૃહઃ ।
ક્વચિત્કદાચિદ્ધરિચક્રતસ્ત્રસન્
સખ્યં વિધત્તે બકકઙ્કગૃધ્રૈઃ॥ ૧૬॥
તૈર્વઞ્ચિતો હંસકુલં સમાવિશ-
ન્નરોચયન્ શીલમુપૈતિ વાનરાન્ ।
તજ્જાતિરાસેન સુનિર્વૃતેન્દ્રિયઃ
પરસ્પરોદ્વીક્ષણવિસ્મૃતાવધિઃ॥ ૧૭॥
દ્રુમેષુ રંસ્યન્ સુતદારવત્સલો
વ્યવાયદીનો વિવશઃ સ્વબન્ધને ।
ક્વચિત્પ્રમાદાદ્ગિરિકન્દરે પતન્
વલ્લીં  ગૃહીત્વા ગજભીત આસ્થિતઃ॥ ૧૮॥
અતઃ કથઞ્ચિત્સ વિમુક્તઆપદઃ
પુનશ્ચ સાર્થં પ્રવિશત્યરિન્દમ ।
અધ્વન્યમુષ્મિન્નજયા નિવેશિતો

ભ્રમઞ્જનોઽદ્યાપિ ન વેદ કશ્ચન॥ ૧૯॥
રહૂગણ ત્વમપિ હ્યધ્વનોઽસ્ય
સન્ન્યસ્તદણ્ડઃ કૃતભૂતમૈત્રઃ ।
અસજ્જિતાત્મા હરિસેવયા શિતં
જ્ઞાનાસિમાદાય તરાતિપારમ્॥ ૨૦॥
રાજોવાચ
અહો નૃજન્માખિલજન્મશોભનં
કિં  જન્મભિસ્ત્વપરૈરપ્યમુષ્મિન્ ।
ન યદ્ધૃષીકેશયશઃકૃતાત્મનાં
મહાત્મનાં વઃ પ્રચુરઃ સમાગમઃ॥ ૨૧॥
ન હ્યદ્ભુતં ત્વચ્ચરણાબ્જરેણુભિ-
ર્હતાંહસો ભક્તિરધોક્ષજેઽમલા ।
મૌહૂર્તિકાદ્યસ્ય    સમાગમાચ્ચ મે
દુસ્તર્કમૂલોઽપહતોઽવિવેકઃ॥ ૨૨॥
નમો મહદ્ભ્યોઽસ્તુ નમઃ શિશુભ્યો
નમો યુવભ્યો નમ આવટુભ્યઃ ।
યે બ્રાહ્મણા ગામવધૂતલિઙ્ગા -
શ્ચરન્તિ તેભ્યઃ શિવમસ્તુ રાજ્ઞામ્॥ ૨૩॥
શ્રીશુક ઉવાચ
ઇત્યેવમુત્તરામાતઃ સ વૈ બ્રહ્મર્ષિસુતઃ 
સિન્ધુપતયઆત્મસતત્ત્વં વિગણયતઃ
પરાનુભાવઃ પરમકારુણિકતયોપદિશ્ય
રહૂગણેન સકરુણમભિવન્દિતચરણ
આપૂર્ણાર્ણવ ઇવ નિભૃતકરણોર્મ્યાશયો
ધરણિમિમાં વિચચાર॥ ૨૪॥
સૌવીરપતિરપિ સુજનસમવગતપરમાત્મ-

સતત્ત્વઆત્મન્યવિદ્યાધ્યારોપિતાં ચ
દેહાત્મમતિં  વિસસર્જ એવં હિ નૃપ ભગવ-
દાશ્રિતાશ્રિતાનુભાવઃ॥ ૨૫॥
રાજોવાચ

યો હ વા ઇહ બહુવિદા  મહાભાગવત
ત્વયાભિહિતઃ પરોક્ષેણ વચસા જીવલોક-
ભવાધ્વા સ હ્યાર્ય મનીષયા કલ્પિતવિષયો નાઞ્જસાવ્યુત્પન્નલોકસમધિગમઃ અથ
તદેવૈતદ્દુરવગમં  સમવેતાનુકલ્પેન
નિર્દિશ્યતામિતિ  ॥ ૨૬॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પઞ્ચમસ્કન્ધે ત્રયોદશોઽઽધ્યાયઃ॥ ૧૩॥
ઇતિ શ્રીમદ્ભાગવતે મહાપુરાણે પરમહંસગીતાયાં ચતુર્થોઽધ્યાયઃ । ૪

॥ ચતુર્દશોઽધ્યાયઃ॥
સ હોવાચ
ય એષ દેહાત્મમાનિનાં સત્ત્વાદિગુણ-

વિશેષવિકલ્પિતકુશલાકુશલસમવહાર-
વિનિર્મિતવિવિધદેહાવલિભિર્વિયોગ    -
સંયોગાદિ અનાદિસંસારાનુભવસ્ય
દ્વારભૂતેન ષડિન્દ્રિયવર્ગેણ તસ્મિન્
દુર્ગાધ્વવદસુગમેઽધ્વન્યાપતિત ઈશ્વરસ્ય
ભગવતો વિષ્ણોર્વશવર્તિન્યા   માયયા
જીવલોકોઽયં યથા વણિક્સાર્થોઽર્થપરઃ
સ્વદેહનિષ્પાદિતકર્માનુભવઃ શ્મશાનવ-
દશિવતમાયાં સંસારાટવ્યાં ગતો નાદ્યાપિ
વિફલબહુપ્રતિયોગેહસ્તત્તાપોપશમનીં
હરિગુરુચરણારવિન્દમધુકરાનુપદવી-
મવરુન્ધે ॥ ૧॥
યસ્યામુ હ વા એતે ષડિન્દ્રિયનામાનઃ
કર્મણા દસ્યવ એવ તે તદ્યથા પુરુષસ્ય
ધનં યત્કિઞ્ચિદ્ધર્મૌપયિકં બહુ કૃચ્છ્રાધિગતં   સાક્ષાત્પરમપુરુષારાધનલક્ષણો યોઽસૌ
ધર્મસ્તં તુ સામ્પરાય ઉદાહરન્તિ । તદ્ધર્મ્યં
ધનં દર્શનસ્પર્શનશ્રવણાસ્વાદનાવઘ્રાણ-

સઙ્કલ્પવ્યવસાયગૃહગ્રામ્યોપભોગેન

કુનાથસ્યાજિતાત્મનો યથા સાર્થસ્ય
વિલુમ્પન્તિ॥ ૨॥
અથ ચ યત્ર કૌટુમ્બિકા  દારાપત્યાદયો
નામ્ના કર્મણા વૃકસૃગાલા એવાનિચ્છતોઽપિ
કદર્યસ્ય કુટુમ્બિન  ઉરણકવત્સંરક્ષ્યમાણં
મિષતોઽપિ હરન્તિ॥ ૩॥
યથા હ્યનુવત્સરં કૃષ્યમાણમપ્યદગ્ધબીજં
ક્ષેત્રં પુનરેવાવપનકાલે ગુલ્મતૃણવીરુદ્ભિ-
ર્ગહ્વરમિવ ભવત્યેવમેવ ગૃહાશ્રમઃ કર્મક્ષેત્રં
યસ્મિન્ ન હિ કર્માણ્યુત્સીદન્તિ યદયં
કામકરણ્ડ એષ આવસથઃ॥ ૪॥
તત્ર ગતો દંશમશકસમાપસદૈર્મનુજૈઃ
શલભશકુન્તતસ્કરમૂષકાદિભિરુપરુધ્ય-
માનબહિઃપ્રાણઃ ક્વચિત્પરિવર્તમાનો-
ઽસ્મિન્નધ્વન્યવિદ્યાકામકર્મભિરુપરક્ત-

મનસાનુપપન્નાર્થં નરલોકં ગન્ધર્વનગર-
મુપપન્નમિતિ મિથ્યાદૃષ્ટિરનુપશ્યતિ॥ ૫॥
તત્ર ચ ક્વચિદાતપોદકનિભાન્ વિષયા-
નુપધાવતિ પાનભોજનવ્યવાયાદિ
વ્યસનલોલુપઃ॥ ૬॥
ક્વચિચ્ચાશેષદોષનિષદનં પુરીષવિશેષં
તદ્વર્ણગુણનિર્મિતમતિઃ   સુવર્ણમુપાદિત્સ-
ત્યગ્નિકામકાતર ઇવોલ્મુકપિશાચમ્॥ ૭॥
અથ કદાચિન્નિવાસપાનીયદ્રવિણા-
દ્યનેકાત્મોપજીવનાભિનિવેશ એતસ્યાં
સંસારાટવ્યામિતસ્તતઃ પરિધાવતિ॥ ૮॥
ક્વચિચ્ચ વાત્યૌપમ્યયા પ્રમદયાઽઽરોહ-
મારોપિતસ્તત્કાલરજસા રજનીભૂત
ઇવાસાધુમર્યાદો રજસ્વલાક્ષોઽપિ
દિગ્દેવતા અતિરજસ્વલમતિર્ન વિજાનાતિ॥ ૯॥

ક્વચિત્સકૃદવગતવિષયવૈતથ્યઃ સ્વયં
પરાભિધ્યાનેન વિભ્રંશિતસ્મૃતિસ્તયૈવ
મરીચિતોયપ્રાયાંસ્તાનેવાભિધાવતિ॥ ૧૦॥
ક્વચિદુલૂકઝિલ્લીસ્વનવદતિપરુષરભસાટોપં
પ્રત્યક્ષં પરોક્ષં વા રિપુરાજકુલનિર્ભર્ત્સિતેના  -
તિવ્યથિતકર્ણમૂલહૃદયઃ॥ ૧૧॥
સ યદા દુગ્ધપૂર્વસુકૃતસ્તદા કારસ્કર-
કાકતુણ્ડાદ્યપુણ્યદ્રુમલતાવિષોદપાનવ-
દુભયાર્થશૂન્યદ્રવિણાન્ જીવન્મૃતાન્ સ્વયં
જીવન્ મ્રિયમાણ ઉપધાવતિ॥ ૧૨॥
એકદાસત્પ્રસઙ્ગાન્નિકૃતમતિર્વ્યુદકસ્રોતઃ
સ્ખલનવદુભયતોઽપિ દુઃખદં પાખણ્ડ-
મભિયાતિ ॥ ૧૩॥
યદા તુ પરબાધયાન્ધ આત્મને નોપનમતિ
તદા હિ પિતૃપુત્રબર્હિષ્મતઃ   પિતૃપુત્રાન્ વા સ ખલુ
ભક્ષયતિ ॥ ૧૪॥
ક્વચિદાસાદ્ય ગૃહં દાવવત્પ્રિયાર્થવિધુર-
મસુખોદર્કં શોકાગ્નિના દહ્યમાનો ભૃશં
નિર્વેદમુપગચ્છતિ॥ ૧૫॥
ક્વચિત્કાલવિષમિતરાજકુલરક્ષસાપહૃત-
પ્રિયતમધનાસુઃ પ્રમૃતક ઇવ વિગતજીવ-
લક્ષણઆસ્તે॥ ૧૬॥
કદાચિન્મનોરથોપગતપિતૃપિતામહાદ્યસ-
ત્સદિતિ સ્વપ્નનિર્વૃતિલક્ષણમનુભવતિ॥ ૧૭॥
ક્વચિદ્ગૃહાશ્રમકર્મચોદનાતિભરગિરિ -
મારુરુક્ષમાણો લોકવ્યસનકર્ષિતમનાઃ 
કણ્ટકશર્કરાક્ષેત્રં પ્રવિશન્નિવ સીદતિ॥ ૧૮॥
ક્વચિચ્ચ દુઃસહેન કાયાભ્યન્તરવહ્નિના

ગૃહીતસારઃ સ્વકુટુમ્બાય ક્રુધ્યતિ ॥ ૧૯॥
સ એવ પુનર્નિદ્રાજગરગૃહીતોઽન્ધે   તમસિ
મગ્નઃ શૂન્યારણ્ય ઇવ શેતે નાન્યત્કિઞ્ચન
વેદ શવ ઇવાપવિદ્ધઃ॥ ૨૦॥
કદાચિદ્ભગ્નમાનદંષ્ટ્રો  દુર્જનદન્દશૂકૈ-
રલબ્ધનિદ્રાક્ષણો વ્યથિતહૃદયેનાનુ-
ક્ષીયમાણવિજ્ઞાનોઽન્ધકૂપેઽન્ધવત્પતતિ॥ ૨૧॥
કર્હિ  સ્મ ચિત્કામમધુલવાન્ વિચિન્વન્
યદા પરદારપરદ્રવ્યાણ્યવરુન્ધાનો રાજ્ઞા
સ્વામિભિર્વા નિહતઃ પતત્યપારે નિરયે॥ ૨૨॥
અથ ચ તસ્માદુભયથાપિ હિ કર્માસ્મિ-
ન્નાત્મનઃ સંસારાવપનમુદાહરન્તિ॥ ૨૩॥
મુક્તસ્તતો યદિ બન્ધાદ્દેવદત્ત ઉપાચ્છિનત્તિ
તસ્માદપિ વિષ્ણુમિત્ર ઇત્યનવસ્થિતિઃ॥ ૨૪॥
ક્વચિચ્ચ શીતવાતાદ્યનેકાધિદૈવિક-
ભૌતિકાત્મીયાનાં દશાનાં પ્રતિનિવારણે-
ઽકલ્પો દુરન્તચિન્તયા વિષણ્ણઆસ્તે॥ ૨૫॥
ક્વચિન્મિથો વ્યવહરન્ યત્કિઞ્ચિદ્ધન-
મન્યેભ્યો વા કાકિણિકામાત્રમપ્યપહરન્
યત્કિઞ્ચિદ્વા વિદ્વેષમેતિ વિત્તશાઠ્યાત્॥ ૨૬॥
અધ્વન્યમુષ્મિન્નિમ ઉપસર્ગાસ્તથા
સુખદુઃખરાગદ્વેષભયાભિમાનપ્રમાદોન્માદ-
શોકમોહલોભમાત્સર્યેર્ષ્યાવમાનક્ષુત્પિપાસા-ધિવ્યાધિજન્મજરામરણાદયઃ॥ ૨૭॥
ક્વાપિ દેવમાયયા સ્ત્રિયા ભુજલતોપગૂઢઃ
પ્રસ્કન્નવિવેકવિજ્ઞાનો યદ્વિહારગૃહારમ્ભા-
કુલહૃદયસ્તદાશ્રયાવસક્તસુતદુહિતૃકલત્ર-
ભાષિતાવલોકવિચેષ્ટિતાપહૃતહૃદય આત્માન-
મજિતાત્માપારેઽન્ધે તમસિ પ્રહિણોતિ॥ ૨૮॥
કદાચિદીશ્વરસ્ય ભગવતો વિષ્ણોશ્ચક્રા-

ત્પરમાણ્વાદિ દ્વિપરાર્ધાપવર્ગકાલોપલક્ષણા-
ત્પરિવર્તિતેન   વયસા રંહસા હરતઆબ્રહ્મ-

તૃણસ્તમ્બાદીનાં ભૂતાનામનિમિષતો મિષતાં
વિત્રસ્તહૃદયસ્તમેવેશ્વરં કાલચક્રનિજાયુધં
સાક્ષાદ્ભગવન્તં યજ્ઞપુરુષમનાદૃત્ય પાખણ્ડ-
દેવતાઃ કઙ્કગૃધ્રબકવટપ્રાયા આર્યસમય-
પરિહૃતાઃ સાઙ્કેત્યેનાભિધત્તે॥ ૨૯॥
યદા પાખણ્ડિભિરાત્મવઞ્ચિતૈસ્તૈરુરુવઞ્ચિતો
બ્રહ્મકુલં સમાવસંસ્તેષાં શીલમુપનયનાદિ
શ્રૌતસ્માર્તકર્માનુષ્ઠાનેન ભગવતો યજ્ઞપુરુષસ્યા-
રાધનમેવ તદરોચયન્ શૂદ્રકુલં ભજતે નિગમા-
ચારેઽશુદ્ધિતો યસ્ય મિથુનીભાવઃ કુટુમ્બભરણં
યથા વાનરજાતેઃ॥ ૩૦॥
તત્રાપિ નિરવરોધઃ સ્વૈરેણ વિહરન્નતિકૃપણ-

બુદ્ધિરન્યોન્યમુખનિરીક્ષણાદિના ગ્રામ્યકર્મણૈવ
વિસ્મૃતકાલાવધિઃ॥ ૩૧॥
ક્વચિદ્દ્રુમવદૈહિકાર્થેષુ ગૃહેષુ રંસ્યન્ યથા
વાનરઃ સુતદારવત્સલો વ્યવાયક્ષણઃ॥ ૩૨॥
એવમધ્વન્યવરુન્ધાનો મૃત્યુગજભયાત્તમસિ
ગિરિકન્દરપ્રાયે॥ ૩૩॥
ક્વચિચ્છીતવાતાદ્યનેકદૈવિકભૌતિકા-
ત્મીયાનાં દુઃખાનાં પ્રતિનિવારણેઽકલ્પો
દુરન્તવિષયવિષણ્ણઆસ્તે॥ ૩૪॥
ક્વચિન્મિથો વ્યવહરન્ યત્કિઞ્ચિદ્ધન-
મુપયાતિ વિત્તશાઠ્યેન॥ ૩૫॥
ક્વચિત્ક્ષીણધનઃ શય્યાસનાશનાદ્યુપભોગ-
વિહીનો યાવદપ્રતિલબ્ધમનોરથોપગતાદાને-
ઽવસિતમતિસ્તતસ્તતોઽવમાનાદીનિ
જનાદભિલભતે॥ ૩૬॥

એવં વિત્તવ્યતિષઙ્ગવિવૃદ્ધવૈરાનુબન્ધોઽપિ
પૂર્વવાસનયા મિથ ઉદ્વહત્યથાપવહતિ॥ ૩૭॥
એતસ્મિન્ સંસારાધ્વનિ નાનાક્લેશોપસર્ગ-
બાધિત આપન્નવિપન્નો યત્ર યસ્તમુ હ
વાવેતરસ્તત્ર વિસૃજ્ય જાતં જાતમુપાદાય
શોચન્મુહ્યન્બિભ્યદ્વિવદન્ ક્રન્દન્સંહૃષ્યન્
ગાયન્નહ્યમાનઃ સાધુવર્જિતો   નૈવાવર્તતે-
ઽદ્યાપિ યતઆરબ્ધ એષ નરલોકસાર્થો
યમધ્વનઃ પારમુપદિશન્તિ॥ ૩૮॥
યદિદં યોગાનુશાસનં ન વા એતદવરુન્ધતે
યન્ન્યસ્તદણ્ડા મુનય ઉપશમશીલા
ઉપરતાત્માનઃ સમવગચ્છન્તિ॥ ૩૯॥
યદપિ દિગિભજયિનો યજ્વિનો યે વૈ રાજર્ષયઃ
કિં  તુ પરં મૃધે શયીરન્નસ્યામેવ મમેયમિતિ
કૃતવૈરાનુબન્ધાયાં વિસૃજ્ય સ્વયમુપસંહૃતાઃ॥ ૪૦॥
કર્મવલ્લીમવલમ્બ્ય તતઆપદઃ કથઞ્ચિ-
ન્નરકાદ્વિમુક્તઃ પુનરપ્યેવં સંસારાધ્વનિ વર્તમાનો
નરલોકસાર્થમુપયાતિ એવમુપરિગતોઽપિ॥ ૪૧॥
તસ્યેદમુપગાયન્તિ -

આર્ષભસ્યેહ રાજર્ષેર્મનસાપિ મહાત્મનઃ ।
નાનુવર્ત્માર્હતિ નૃપો મક્ષિકેવ ગરુત્મતઃ॥ ૪૨॥
યો દુસ્ત્યજાન્ દારસુતાન્ સુહૃદ્રાજ્યં હૃદિસ્પૃશઃ ।
જહૌ યુવૈવ મલવદુત્તમશ્લોકલાલસઃ॥ ૪૩॥
યો દુસ્ત્યજાન્ ક્ષિતિસુતસ્વજનાર્થદારાન્
પ્રાર્થ્યાં શ્રિયં સુરવરૈઃ સદયાવલોકામ્ ।
નૈચ્છન્નૃપસ્તદુચિતં મહતાં મધુદ્વિટ્
સેવાનુરક્તમનસામભવોઽપિ ફલ્ગુઃ॥ ૪૪॥
યજ્ઞાય ધર્મપતયે વિધિનૈપુણાય
યોગાય સાઙ્ખ્યશિરસે પ્રકૃતીશ્વરાય ।

નારાયણાય હરયે નમ ઇત્યુદારં
હાસ્યન્ મૃગત્વમપિ યઃ સમુદાજહાર॥ ૪૫॥
ય ઇદં ભાગવતસભાજિતાવદાતગુણકર્મણો
રાજર્ષેર્ભરતસ્યાનુચરિતં સ્વસ્ત્યયનમાયુષ્યં
ધન્યં યશસ્યં સ્વર્ગ્યાપવર્ગ્યં વાનુશ‍ૃણો-
ત્યાખ્યાસ્યત્યભિનન્દતિ ચ સર્વા એવાશિષ
આત્મનઆશાસ્તે ન કાઞ્ચન પરત ઇતિ॥ ૪૬॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પઞ્ચમસ્કન્ધે ભરતોપાખ્યાને પારોક્ષ્યવિવરણં નામ
ચતુર્દશોઽધ્યાયઃ॥ ૧૪॥
ઇતિ શ્રીમદ્ભાગવતે મહાપુરાણે પરમહંસગીતાયાં પઞ્ચમોઽઅધ્યાયઃ । ૫

Paramahamsa Gita

